
Här Claude WISELER 
Chamberspresident 
LËTZEBUERG 

Lëtzebuerg, den 10 juin 2026 

Här President, 

Esou ewéi den Artikel 80 vum Chambersreglement et virgesäit, biede mir Iech, dës parlamentaresch 
Fro un Här Inneminister weiderzeleeden: 

„No de rezenten Dispositioune betreffend d’staatlech Bäihëllefen un d’Gemengen am Beräich vun de 
kollektive Grondinfrastrukturen, gëtt de Bau an d’Erweiderung vu Grondschoulen am klassesche 
Schoulsystem duerch de Staat mat 70 % subventionéiert, wärend de Rescht vun de Käschte vun de 
concernéierte Gemenge gedroe muss ginn. 

Gläichzäiteg gëtt de Bau vun ëffentlechen europäeschen oder internationale Grondschoulen integral 
vum Staat finanzéiert. 

An deem Kader wollte mir dem Här Inneminister follgend Froe stellen: 

1. Kann den Här Minister confirméieren, datt de Bau an d’Erweiderung vu kommunale
Grondschoulen aktuell mat 70 % vum Staat subventionéiert ginn an datt déi reschtlech Käschte
vun de Gemenge musse gedroe ginn?

2. Kann den Här Minister och confirméieren, datt déi finanziell Bedeelegung vum Staat um Bau
oder der Erweiderung vun enger Grondschoulen just fir eng eenzeg Grondschoul pro Gemeng
pro Legislaturperiod gëllt, an domat all weidere Bau oder Erweiderung vun enger weiderer
Grondschoul vollëmfänglech vun de Gemengen finanzéiert musse ginn?

3. Op wéi enge gesetzlechen oder politesche Kritäre baséiert d’Decisioun, ëffentlech europäesch
oder international Schoulinfrastrukturen integral duerch de Staat ze finanzéieren, wärend
d’Gemengen sech beim Bau vu Schoulen am klassesche Schoulsystem weiderhin substantiell
finanziell bedeelege mussen?

4. Ass den Här Minister der Meenung, datt dës ënnerschiddlech Finanzéierungsmodalitéite mat
dem Grondsatz vun der Gläichbehandlung vun de Gemengen an den ëffentleche
Schoulinfrastrukture vereinbar sinn?

5. Huet d’Regierung d’Intentioun, de Finanzéierungsregimm fir kommunal Schoulinfrastrukturen 
ze iwwerdenken, fir d’finanziell Belaaschtung vun de Gemenge beim Bau oder der Erweiderung 
vu Schoulen am klassesche Schoulsystem ze reduzéieren?“ 

Mat déiwem Respekt, 

   
 Gilles BAUM Luc EMERING 
 Deputéierten Deputéierten 




